
Í þessari ritgerð fjalla ég um skólaferil minn og tek fyrir nokkur verk, frá hugmynd að 
niðurstöðu. Vinnuferli verkanna verður greint; þeir þættir sem eru sameiginlegir í ferlunum 
skoðaðir frekar og mikilvægi þáttanna skilgreint í ljósi verkanna sjálfra. Skoðaðar verða 
tengingar á verkunum bæði við myndlistarmenn og myndlistarsöguna. Farið verður yfir 
skólaferilinn í tímaröð og mun ég greina þróun og mismun vinnuferla hvers verks samhliða því 
sem ég reyni að skilgreina ferli einstakra verka. Reynt verður að skilja þessa undirliggjandi 
ólgu sem ýtir mér áfram og kraft hennar. Þannig kemst ég að því hvaðan áhugi minn og 
innblástur kemur hverju sinni og af hverju ég fæst við þá hluti sem ég tek mér fyrir hendur.  

Inngangur 
Einhver óseðjandi þörf fyrir að búa eitthvað til, skapa, eins og í tilteknum draumi sem mig 

dreymir af og til. Endurtekningin á sér ekki stað í atburðarásinni heldur er það tilfinning 

draumsins sem er nákvæmlega eins í hvert skipti. Í þessum draumi er ég með ákveðið markmið 

sem ég stefni að en ég finn fyrir undirliggjandi hamförum ef þessu markmiði er ekki náð. Ég 

vakna oftast áður en mér tekst eða tekst ekki að ná markmiði draumsins og veit ekki hvað gerist 

í raun og veru. Það eina sem ég veit er þessi undirliggjandi tilfinning en hana er erfitt að útskýra; 

ég veit bara að ég vil ekki upplifa það sem koma skal. Líkt og í draumnum þá finn ég fyrir 

undirliggjandi ólgu eða ófullnægju í sjálfum mér en með því að vera iðinn og taka mér verkefni 

fyrir hendur þá bæli ég niður þessa ófullnægju um stund, þó svo að hún hverfi aldrei alveg. 

Þetta er minn sköpunarkraftur. 

 Þegar ég sótti um í Listaháskóla Íslands tók ég fram að ástæða umsóknarinnar væri ekki 

endilega sú að mig langaði að verða hefðbundinn myndlistarmaður, í þeim skilningi að ég sjái 

mig í framtíðinni setja upp sýningar í listasöfnum og galleríum. Ég vildi nota 

myndlistarmenntun til að öðlast opinn huga og víðsýni, geta gagnrýnt sjálfan mig og það sem 

ég tek mér fyrir hendur. Ég hafði efasmendir um gildi og tilgang þess að verða myndlistamaður 

þegar ég sótti um, en sú þrá mín að staðna ekki og þessi undirliggjandi ólga fékk mig til þess 

að sækja um.  

Myndlist fyrir mér er ekki starfsgrein, hún er frekar tól eða leiðarvísir sem teygir út 

anga sína í margar og mismunandi áttir. Listamaðurinn Martin Creed var eitt sinn spurður hvað 

hann myndi starfa ef hann væri ekki myndlistarmaður. Hann svaraði:  

 

„ […] Ég myndi ekki endilega segjast vera myndlistarmaður… ég meina… ég myndi ekki 

segast vera listamaður… ég myndi ekki segjast vera vera neitt sérstakt… þú veist, mig langar 

að búa til hluti… mig langar að búa til eitthvað sem ég get lifað með… þú veist… mig langar 

ekki endilega að búa til „list“… […] þetta er bara dót… meira dót í heiminn… […] en ég kalla 

það ekki „list“ af því að mér finnst það ekki vera nothæft […] ég segist ekki hugsa um mig sem 

myndlistarmann… ég segi það ekki í tengslum við hugmyndina hvað myndlistarmaður er… 

mér finnst óþarfi að hugsa um það… “ 1  

                                                
1„ […] I don’t really say that I’m an artist… I mean… I wouldn’t say I am an artist…I wouldn’t really say I am 
anything…you know I want to make things… I want to make things I can live with… you know…  I don’t want 
to make ‘art’ necessarily… […] it’s just stuff… extra stuff in the world… […] but I don’t call it ‘art’ because I 
don´t find that useful […] I say I don’t think of myself as an artist… I don’t say that in relation to some idea of 
what an artist is… I don’t find it useful to think about it…“ Matthew Higgs, „20 Questions.“ Í Martin Creed 
Works, Godfrey Worsdale og Iona Spens ritstýrðu, (Southampton: Southampton City Art Gallery), 2000. 

Eins og Martin Creed þá finnst mér ég þurfa að búa eitthvað til. Þörfin er sem sagt ekki endilega 

sú að verða myndlistarmaður heldur er það lífsnauðsynlegt fyrir mig að sameina huga og hönd 

með sköpun.  

Etir útskrift stefni ég á frekara nám en í tengslum við sviðsetningu og leikmyndagerð. 

Samhliða námi mínu hef ég unnið sem sviðsmaður í Þjóðleikhúsinu og sæki mikinn innblástur 

þangað, sérstaklega í leikmuna- og leikmyndagerð. Ég hef einnig unnið sem 

leikmyndahönnuður á nokkrum kvikmyndasettum og fundist það gefandi. Það er sama hvað ég 

tek mér fyrir hendur í framhaldi af þessu námi, myndlist verður alltaf undirstaðan í ákvörðunum 

mínum. 

Ferill minn í Listaháskólanum hefur einkennst af tilraunum og rannsóknum á ýmsum 

aðferðum og tæknilegum útfærslum. Ég hef mikið fengist við tæknilegu hliðina og ekki helgað 

mig einum ákveðnum miðli. Magnús Pálsson hefur haldið þeirri skoðun á lofti að sérhæfing 

og tækni séu aðferðir, eða tæki, til að ná settu marki, en hafi ekkert gildi umfram það.2 Því get 

ég verið sammála, því niðurstaða hverrar hugmyndar kallar á sérstakar úrlausnir. Sterkastur er 

sköpunarkraftur minn þegar ég þarf að leysa vandamál sem leiðir mig að niðurstöðu. Það er 

leiðin að markmiðinu.  

Listamaðurinn Roman Signer var spurður af hverju hann einbeitti sér ekki bara að 

videoverkum, fyrst að honum líkaði best við þann miðil. Þá svaraði hann: „ […]Kvikmyndun 

væri mér ekki nóg ein og sér, ég vinn á ýmsa vegu. Ég læt fólk ekki segja mér hvað ég ætti að 

gera. Ég gæti bara gert teikningar, bara kvikmyndir, bara ljósmyndir eða jafnvel bara 

innsetningar. “3 Sjálfum finnst mér enginn miðill nægja mér einn og sér, þó svo að ég hafi 

kannski meiri ánægju af einum öðrum fremur. 

Hér á eftir verður farið yfir skólaferil minn og nokkur verk tekin fyrir, frá hugmynd að 

niðurstöðu. Vinnuferli verkanna verður greint; þeir þættir sem eru sameiginlegir í ferlunum 

skoðaðir frekar og mikilvægi þáttanna skilgreint í ljósi verkanna sjálfra. Skoðaðar verða 

tengingar í verkunum bæði við myndlistarmenn og myndlistarsöguna. Farið verður yfir 

skólaferilinn í tímaröð og mun ég greina þróun og mismun vinnuferla hvers verks samhliða því 

sem ég reyni að skilgreina ferli einstakra verka. Reynt verður að skilja þessa undirliggjandi 

                                                
2  Gunnar Árnason, „Á mörkum hins sýnilega: um viðhorf Magnúsar Pálssonar til listiðkunar.“ Í Magnús Pálsson, 
Aðalsteinn Davíðsson og Bernard Scudder ritstýrðu, 57-61, (Rolfstorp: Hong Kong Press 1994), bls. 59. 
3 „ […] Films wouldn´t be enough for me on their own. I work in various ways. I won´t let people prescribe what 
I should do. I could just do drawings, just films, just photographs, or even just installations. “ Paula Van Den 
Bosch, „in conversation with Roman Signer.“ Í Roman Signer, 8-42. (London: Phaidon Press, 2006), bls. 39.  

ólgu sem ýtir mér áfram og kraft hennar. Þannig kemst ég að því hvaðan áhugi minn og 

innblástur kemur hverju sinni og af hverju ég fæst við þá hluti sem ég tek mér fyrir hendur.  

 

Lokaverkefni LÚR (2013)4		
Mér fannst erfitt að koma mér að verki í þessu verkefni vegna þess að mér fannst ég ekki hafa 

nógu mótaða hugmynd að lokaniðurstöðu. Einhvers staðar þurfti ég þó að byrja og mér þótti 

það ágætur útgangspunktur að leyfa ferlinu bara að hafa sem mest áhrif á lokaniðurstöðuna. 

Ég vann með skissu sem ég gerði eftir að hafa tekið eftir notkun á ljósi í videoverki sem ég sá 

á haustönn 2013. Þar var ljósgeisli frá „spot-ljósi“ á hreyfingu yfir kyrran flöt. Í framhaldi af 

þessu langaði mig að prófa að stýra ljósgeislanum ákveðna leið innan ramma 

myndavélarinnar og í eftirvinnslu að staðsetja ljósgeislann þannig að hann væri alltaf kyrr 

miðjudepill myndbandsins. Þannig væri það ekki ljósið sem yrði á hreyfingu innan 

myndbandsins heldur væri ljósið stöðugt hringlaga form í miðju rammans og innan hringsins 

á hreyfingin sér stað.5	
 Á þessum tímapunkti var komin hugmynd að áhrifum, þ.e. noktun ljóssins eins og 

lýst er hér að ofan. Það sem vantaði var þó innihald verksins, á hvað yrði lýst og unnið með 

þessari tækni. Við vorum hvött til að skissa sem mest og ég ákvað að prófa að taka upp 

nokkrar skissur af tvívíðum og þrívíðum flötum og nota fyrrnefnda ,,spot-ljós“ lýsingu. Við 

vinnslu á skissunum sá ég að lýsingin naut sín best á þrívíðum fleti vegna þess að ég gat 

stjórnað skugganum eftir því hvernig ég beitti ljósinu og þannig varð til enn önnur hreyfing 

innan rammans.  

Í framhaldi af skissuvinnunni tók ég líka eftir því að þegar ég staðsetti hringlaga ljósið 

í miðjum ramma bjó eftirvinnsluforritið til kort af því hver upphafleg miðja rammans hefði 

farið til þess að hringlaga ljósformið væri á miðjunni á skránni þegar búið var að vinna hana.6 

Þetta kort var heillandi og minnti á tækniteikningu einhvers hlutar eða strúktúrs. Ég ákvað því 

að nota þetta kort sem teikningu og bjó til skúlptúr eða leikmynd úr mjóum trérenningum fyrir 

mynbandið.7 Þessi leikmynd varð innihald og viðfangsefni myndbandsins. Geometrísk 

samsetning leikmyndarinnar vísar til skúlptúrs Aleksandr Rodchenko; Hanging Spacial 

Construction No. 11 (Square in Square) (1921)8. Sá óhlutlægi skúlptúr myndar marga þrívíða 

                                                
4 LÚR er skammstöfun á áfanganum Leiðir og úrvinnsla, haust 2013. 
5 Sjá viðauka nr. 3. 
6 Sjá viðauka nr. 1. 
7 Sjá viðauka nr. 2. 
8 Sjá viðauka nr. 11. 

ferhyrninga, í óreglulegri röðun, sem búnir eru til úr mjóum trérenningum.9 Hrá notkun 

efniviðsins, gegnsæi skúlptúrsins og uppröðun hreinna forma höfðuðu til mín. 

  Þegar þarna var komið í ferlinu fannst mér ekki nægilegt innihald í verkinu, einungis 

ljósgeisli að ferðast um leikmyndina sem bjó til áðurnefnd áhrif. Mig langaði að myndbandið 

fæli í sér ákveðið ferli, að eitthvað ætti sér stað sem maður sæi ekki fyrr en eftir á. Ég ákvað 

því að taka upp a.m.k. 15 tökur af leikmyndinni og að beita ljósinu eins í hverri töku; fara sömu 

leið í gegnum leikmyndina. Milli upptaka breytti ég leikmyndinni með því að lita hana eða 

brjóta úr henni þangað til að næstum ekkert stóð eftir. Ljósgeislinn varð því eins konar 

skráargat í leit að orsök þessa niðurbrots en gaf ekkert uppi nema afleiðinguna sjálfa. 

Einfaldleiki leikmyndarinnar gerði það að verkum að auðvelt var að bæta við hana og rífa af 

henni. 

Eftir úrvinnsluna fannst mér ekki nóg að varpa myndbandinu á vegg heldur vildi ég að 

verkið væri stöðugt í sínu eigin myrkvaða rými til að halda sömu stemningu og við upptöku 

myndbandsins. Ég útbjó stöpul fyrir skjá og kom honum fyrir inni í litlu myrkvuðu rými. Horft 

var niður á skjáinn til þess að sjá myndbandið. Það bjó til skemmtileg áhrif, líkt og maður væri 

gluggagægir, eða eins og að fylgjast með öryggisljósi ferðast um það svæði sem það vaktar. 

Þannig sáust betur þær breytingar sem urðu innan leikmyndarinnar og með því að myrkva 

rýmið þá var ekkert sem truflaði áhorfendur. 

 Ég finn fegurð í því að gægjast á umhverfið og skoða, með það í huga, breytingar sem 

verða innan umhverfis verksins. Í ljósmyndaseríunni The Neighbours (2012)10 eftir Arne 

Svenson tekst hann bókstaflega á við gluggagæginn. Hann kemur sér fyrir í byggingu á móti 

íbúðarblokk í New York og tekur myndir af nágrönnum sínum að þeim óvitandi og afmáir 

þannig skil milli almennings og einstaklings.11 Lokaverkefni LÚR vinnur þó ekki með þau 

persónulegu skil heldur það að gægjast leitandi inn í breytilegan heim verksins sem ég hafði 

skapað. Það var lærdómsríkt að sjá og upplifa hvernig ný og ný lög af upplýsingum hlóðust 

ofan á upprunalegu skissuna. Verkið var aðallega unnið út frá tæknilegum lausnum og 

hugmyndir að frekari þróun verksins spruttu þaðan. 

                                                
9Rudy Godinez, „Two Spacial Constructions.“ RUDY/GODINEZ, sótt 3. nóvember 2015. 
http://rudygodinez.tumblr.com/post/52134643533/two-spatial-constructions. 
10 Sjá viðauka nr. 12. 
11 Johnny Weeks, „The Art of Peeping: photography at the limits of privacy.“ The Guardian, 19. ágúst 2013, bls. 
sótt 13. desember 2015 á http://www.theguardian.com/artanddesign/photography-blog/2013/aug/19/art-peeping-
photography-privacy-arne-svenson. 

Lak (2014) 
Hugmyndin að verkinu Lak (2014)12 kviknaði út frá vídeóverki samnemanda míns þar sem 

manneskja sést klæða sig úr hvítu sængurveri. Þessi athöfn og hreyfing sængurversins greip 

mig samstundis og ég fann að ég varð að vinna út frá þessari litlu kveikju. Miklar vangaveltur 

áttu sér stað um það hvernig ég gæti unnið með þetta. Það sem mig langaði að gera var að fanga 

þetta augnablik og setja það fram á einhvern hátt. Skissuvinna í efni, vídeó og skissur leiddu 

mig að þeirri niðurstöðu að búa til skúlptúr úr laki í frjálsu falli; eins og það sé að falla á jörðina. 

Frosið augnablik. Hreyfingin sjálf á sængurverinu var mjög sterk og hún var ekki sett til hliðar. 

Í hugmyndavinnunni hafði ég tekið upp nokkur skot af laki að falla til jarðar. Úr því varð til 

mynband af lakinu í stöðugu falli, svipað mynbandi af fossi að falla, nema í stað vatns þá var 

fossinn úr laki. Tæknilegar forsendur höfðu áhrif á staðsetningu verksins, mig langaði að varpa 

mynbandinu á skúlptúrinn og skoða áhrif þess. Ég notaði forritið Mad Mapper til þess að varpa 

myndbandinu en í því forriti er hægt að kortleggja flötinn sem skjávarpinn varpar á. Ég passaði 

vel að vörpunin myndi alls ekki fara yfir útlínur skúlptúrsins og lenda á veggnum bakvið. 

Gegnsæi laksins hleypti þó svolitlu ljósi í gegn og myndaði skuggaspil á veggnum. Það 

skuggaspil birtist óvænt en var mjög vel þegið.  

Bæði í þessu verki og Lokaverkefni LÚR er unnið með ljós og skugga og samspil þeirra. 

Áherslurnar eru ekki þær söma en þessi leikur býr til einfaldan, svarthvítan og fagurfræðilegan 

blæ á verkunum. Við vinnslu verksins var ég með sterkari hugmynd að lokaniðurstöðu heldur 

en í vinnuferli Lokaverkefni LÚR. Hugmyndin var þó heldur óljós en ég lék mér með þau mörk 

sem lakið bauð upp á og leyfði því að taka völdin í leit að niðurstöðunni. 

 Lakið var alveg óunnið frá því að ég keypti það og þangað til að verkið varð fullklárað. 

Það átti sér þrjár birtingarmyndir í lokin; lakið sjálft sem fastur skúlptúr, vörpun frá skjávarpa 

með mynbandi af lakinu í frjálsu falli og loks samspil ljóss og skugga sem myndaðist á vegg 

af vörpun skjávarpans í gegnum skúlptúrinn. Þó að ég hafi ekki gert mér grein fyrir því strax, 

þá grandskoðaði ég eiginleika laksins til þess að komast nær lokaniðurstöðunni. Það að vinna 

hrátt með ákveðið efni er sterk tenging við naumhyggju; listamenn á borð við Donald Judd, 

Dan Flavin, Carl André, Robert Morris og fleiri sem unnu hrátt með iðnaðarefni í listsköpun 

sinni og gættu þess að nota það eins hlutlaust og hægt var svo eðlislægir eiginleikar efnisins 

héldust sem óskaðaðastir.13 Sem dæmi má nefna röð verka úr filtefni eftir Robert Morris14 þar 

                                                
12 Sjá viðauka nr. 4. 
13 Suzi Gablik, „Minimalism.“ Í Concepts of Modern Art: From Fauvism to Postmodernism, Nikos Stangos 
ritstýrði, 244-255, (New York, N.Y: Thames and Hudson, 1994, bls. 246. 
14 Sjá viðauka nr. 13. 

sem hann vann með filt á marga mismunandi vegu á árunum 1967 til 198315. Robert Morris 

lýsir þeim verkum í stuttu máli: „Hrúgað af handahófi, staflað í stykkjatölu, hangandi, að fá 

augnablikslögun á efnið. Tilviljunin er viðurkennd, óvissan er undanskilin af því að afleiðing 

endurnýjunar mun framkalla nýtt form.“16 Líkindi verka Morris við Lak má sjá bæði í þvi 

hvernig Morris hengir upp eða hrúgar filtinu en mörg þeirra forma eru í líkingu við skúltpúrinn 

í Lak, og hvernig hann notar efnið hrátt og skoðar eignileika þess án annarra áhrifavalda. 

  Lokaverk LÚR byggðist upp, lag efir lag en þetta ferli virkaði öfugt; ég henti því sem 

ekki virkaði og hélt áfram með það sem virkaði. Hins vegar eiga þessi tvö verk (Lokaverk LÚR 

og Lak) það sameiginlegt að vera stöðug eða óslitin. Þau hafa hvorki upphaf né endi. 

Lokaverkefni LÚR sýnir breytingu en á svo löngum tíma að ég sjálfur hef ekki horft samfleytt 

á myndskeiðið, svo byrjar það bara aftur en hvorki byrjunin né endirinn hafa það gildi sem 

byrjun og endir gætu staðið fyrir. Lak sýnir svo óslitna hreyfingu á lakinu þegar það fellur til 

jarðar og er því eins og fallið sé endalaust. Bersýnilega reyni ég að fanga ákveðið andartak og 

túlka það einfaldlega, óslitið og stöðugt. 
 

Innan skekkjumarka (2014) - hlutur, samhengi 
Þetta verk17 var niðurstaða verkefnis sem Kristinn Hrafnsson setti fyrir í áfanganum Rými, 

haustið 2014. Verkefnið var að notast við hlut og það samhengi sem hluturinn hefur. Sumarið 

áður vann ég í byggingarvinnu og sú reynsla nýttist mér bæði tæknilega og sem innblástur. 

Hluturinn sem ég notaði í verkið er var múrsnúra. Múrsnúrur eru notaðar í steypuvinnu til þess 

að snúra inn veggi áður en þeir eru steyptir. Snúran er strengd milli tveggja rétt staðsettra 

punkta og þannig er hægt að staðsetja og slá upp nákvæmum mótum áður en steypt er.  

 Hugmyndin var einföld, ég notaði snúruna til þess að sýna fram á skekkju innan 

ákveðins rýmis með því að strengja snúruna á milli horna og undirstrika þannig blekkingu 

rýmisins og ónákvæmni augans. Þó hugmyndin væri einföld bauð útfærslan upp á ótal 

möguleika. Fyrstu skissuna að verkinu gerði ég á vinnuborðið mitt. Ég festi teiknibólur á hvert 

horn og sitt hvoru megin við miðju borðsins og strengdi band á milli teiknibólanna. Þar sem 

bandið skaraðist sást hvort það væri                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                   

                                                
15 Pepe Karmel, „The Evolution of the Felt Works.“ Í Robert Morris: The Felt Works, Robert Morris ritstýrði, 39-
68, (New York, N.Y: Grey Art Gallery and Study Center, New York University, 1989), bls 39.  
16 „Random piling, loose stacking, hanging, give passing form to the material. Chance is accepted and 
indeterminacy is implied, as replacing will result in another configuration“. Robert Morris, Continuous Project 
Altered Daily: The Writings of Robert Morris. (Cambridge: The MIT Press, 1993), 
bls. 46. 
17 Sjá viðauka nr. 5. 

skekkja í fletinum. Með þessari tækni er ekki hægt að sjá hvar skekkjan er, einungis hversu 

mikil hún er ef einhver. Þar sem að verkið var gert í áfanganum Rými þá fannst mér liggja 

beinast við að setja það upp í rými innan skólans. Ég gerði margar tækniteikningar af ýmsum 

rýmum og útfærslum á tækninni inn í þau. Ég tók ákvörðun um það rými sem ég valdi mér 

annars vegar út frá því hvaða útfærsla styrkti hugmyndina mest og hins vegar af 

fagurfræðilegum ástæðum. Í langflestum rýmum skólans eru stórar steypustoðir í hornum og 

út með veggjum. Það gat ekki gengið þannig að ég valdi Fingurbjörgina, lítið og tómt rými 

með sléttum veggjum. 

 Til þess að hafa sem mesta virkni innan rýmisins langaði mig að reyna að nýta alla 

fletina. Við uppsetningu á verkinu ákvað ég að hafa snúrurnar aðeins frá fletinum, þrengja 

rýmið og þannig draga fram verkið sjálft. Ég vildi hafa festingar og frágang á snúrunum sem 

snyrtilegastan. Ég útbjó þess vegna skrúfur sem gátu hýst hnútinn á snúrunni þannig að hann 

væri ekki sjáanlegur. Rýmið var tiltölulega rétt, aðeins var um nokkurra millimetra skekkju að 

ræða hér og þar en svo til innan skekkjumarka.18 (Frasi notaður í byggingavinnu þegar verið er 

að mæla upp, skekkjumörkin eru persónubundin og maður verður að gera það upp við sjálfan 

sig hversu langt þau ná). Nafn verksins, Innan skekkjumarka, gefur uppi um virkni snúranna. 

Það var athyglisverð og falleg upplifun að ganga inn í rýmið, snúrurnar sjálfar höfðu 

mikil áhrif á rýmið. Þær drógu það fram vegna fjarlægðar þeirra frá veggflötunum og höfðu 

mikla nærveru þó svo að þær væru örmjóar og þektu aðeins örlitla prósentu af fletinum. 

 Ágætur samanburður er verkið Stoffraum19, eða Efnisrými frá 1992 eftir listakonuna 

Karin Sander. Annars vegar vegna þess hvernig hún tekst á við rýmið og hinsvegar vegna 

tengingar við verkið Lak af því að í verkinu notum við bæði nær óunnið hvítt efni sem efnivið. 

Í verkinu Stoffraum setur Karin Sander upp sitt eigið rými, nokkurskonar eftirhermu af 

ferköntuðu sýningarrými, saumað saman úr ofnu efni. Það rými var svolítið minna en 

raunverulega rýmið. Þetta létta efni sem hún notaði þakti vegg-, loft- og gólffletina. Einungis 

inngangurinn var skilinn eftir svo hægt væri að ganga inn í rýmið og þegar inn var var komið 

var gesturinn ekki einungis áhorfandi heldur einnig þátttakandi í þessari nýju skilyrðingu  

rýmisins.20 

 

 

                                                
18 Sjá viðauka nr. 5. 
19 Sjá viðauka nr. 14. 
20 Marianne Stockebrand, „Space as Material.“ Í Karin Sander, Karin Sander ritstýrði, (Stuttgart: Cantz Verlag, 
1993), bls. 9. 9-11 

Tveir gólffletir; Án titils og Án titils 
Í þessum kafla verður fjallað um tvö verk sem tengjast á þann hátt að seinna verkið verður til 

út frá og í framhaldi af fyrra verkinu.  

 Fyrra verkið var unnið fyrir samsýningu í Fjölskyldu- og húsdýragarðinum í 

Laugardalnum. Inntak verkanna átti að tengjast garðinum sjálfum og eða starfseminni þar. 

Verkefnið var sett fyrir að vetri og vegna þess að Fjölskyldugarðurinn er einungis opinn á 

sumrin lá starfsemin í þeim hluta að mestu leyti niðri. Hægt var að ganga um Fjölskyldugarðinn 

en leiktæki og þessháttar voru lokuð. Húsdýragarðurinn var aftur á móti óbreyttur, nema 

nokkrir hestar voru farnir í leyfi og nýbúið var að senda lömb í slátrun. Í hópferðum í garðinn 

kynntumst við starfseminni vel og gátum spurst fyrir um allt milli himins og jarðar. Í þessum 

rannsóknarferðum tók ég myndir og skrifaði niður allskyns pælingar. Ég vissi snemma að ég 

vildi ekki fjalla um dýrin sjálf né notast við afurðir þeirra. Eftir að hafa skoðað myndir þá tók 

ég eftir því að ég hafði sýnt umhverfi og stíum dýranna mikla athygli, þá sérstaklega gólfinu. 

Bæði í frystihúsum og á verkstæðum þar sem álag er mikið vegna mikillar umgengni og 

spilliefnanotkunar voru eins gólf. Þau voru líka mjög oft nýþvegin, blaut og hrein. Allur skítur, 

bæði frá dýrunum og gestum, var því mun meira áberandi á þessum glansandi, gráu og hreinu 

gólfum. Þetta fannst mér vera eitthvað sem ég gæti unnið með. Mig langaði að draga fram þessi 

atriði á einfaldan hátt. Mikill tími fór í hugmynda- og skissuvinnu og loks ákvað ég að smíða 

flöt sem væri einn fermetri að stærð og gæddur sömu eiginleikum og gólfið í stíunum. Mér 

fannst mjög mikilvægt að það væri stöðugt rennsli vatns á fletinum þannig að hann væri alltaf 

blautur eða rakur og héldi sér því nokkuð hreinum og í svipuðu ástandi og fyrirmyndin.  

Reynsla mín úr byggingarvinnu kom sér einkar vel og ég útbjó nákvæma 

tækniteikningu af hlutnum og smíðaði hann eftir teikningunni. Hugmyndin var fullmótuð og 

ferlið breytti ekki endanlegu útliti verksins. Verkið er ferkantaður gólfflötur með stálramma. 

Flöturinn er málaður með tveggja þátta Epoxy málningu með hálkuvörn, maður stráir sandi 

yfir málninguna þegar hún er ennþá blaut, það gefur fletinum grófari áferð svo maður renni 

ekki í bleytunni. Úr stálrammanum rann hægur vatnsstraumur allan hringinn og skolaði flötinn. 

Í miðju flatarins var svo niðurfall.21 Þessi straumur bjó til hljóðmynd af vatnsnið. Verkið var 

staðsett við inngang kaffistofunnar í Húsdýragarðinum, þannig þurftu gestir Húsdýragarðsins 

að ganga á fletinum og skilja eftir sig skítug fótspor sem síðan skolast burt eins og gerist í 

stíunum sjálfum.  

                                                
21 Sjá viðauka nr. 6. 

Eftir þessa vinnu kviknaði frekari áhugi á þeirri virkni sem áhorfandinn hafði þegar 

hann gekk á fletinum. Ég ákvað að halda áfram með þá hugmynd nema að einfalda hana meira 

og notast við hráan efnivið sem er í flestum steyptum gólfum, og kafa bókstaflega inn í það 

efni. Ég vildi nota hljóð og athuga hljóðheim mismunandi gólfefna og skoða hljóðmynd 

efnanna. Ég fór í leiðangur um bæinn og fann til alls konar efni sem notuð eru í gólf. Ég bjó 

mér til snerti-hljóðnema (e. contact microphone) sem virkar þannig að hann nemur einungis 

bylgjur sem snerta hann efnislega. Ég prufaði að festa hljóðnemann á mismunandi efni og 

athuga hljóðið sem bærist í gegnum hann. Niðurstaðan varð sú að ekki varð nógu afgerandi 

munur á hljóði sem myndaðist milli þessara mismunandi efna. Ég ákvað því frekar að koma 

hljóðnemum fyrir inni í efninu í stað þess að hafa þá utanáliggjandi á yfirborðinu.  

 Ég hef þónokkra reynslu af steypuvinnu og ákvað því að steypa þunna plötu og koma 

hljóðnemunum fyrir í henni þannig að platan öll yrði næm fyrir utanaðkomandi snertingu. Ég 

flækti verkið ekki frekar og fannst þess vegna óþarfi að líkja eftir tilteknu gólfi, eins og í 

verkinu í Húsdýragarðinum. Steypan var því alveg hrá eftir þornun. Steypuplatan snerti 

umhverfi sitt sem minnst, hún lá ekki beint á gólfinu heldur var hún var steypt með stáli sem 

náði út fyrir báða enda. Stálið var fest við stálprófíla sem héldu plötunni í þriggja sentímetra 

hæð frá gólfi. Steypan sjálf var því bara í snertingu við það stál sem fór í gegnum plötuna. 

Verkinu var komið fyrir í gangvegi svo gengið yrði á henni. Ofan við verkið voru hátalarar 

sem mögnuðu hljóðið sem hljóðnemarnir námu.22 

 Í Work Nr. 95 (1994) eftir Martin Creed má finna svipaða notkun hljóðmögnunnar. Þar 

magnar Creed upp hljóð sem eru nú þegar inni í tilteknu rými. Hljóðnemum er komið fyrir á 

ýmsum hlutum á bakvið tjöldin í galleríinu, s.s. faxvél, klósetti og síma. Hljóð þessara hluta 

eru mögnuð upp og spiluð í rauntíma í aðalrými gallerísins. Þannig dregur hann fram 

hversdagsleg bakgrunnshljóð skrifstofunnar til umhugsunar.23 Í mínu verki er efni listhlutarins 

í brennidepli þ.e. steypan og snertingin sem á sér stað við hana. Áferð steypunnar magnast upp 

í hjóðmögnuninni og umbreyting hljóðsins í gegnum efnið verður augljós. Í verkinu er hljóð 

sem myndast við umgang og snertingu við umhverfi okkar til athugunar.  

 

                                                
22 Sjá viðauka nr. 7. 
23 Cliff Lauson, „Feelings Are The Most Important Things.“ Í What’s the Point of It?, Martin Creed ritstýrði, 
41-81, (London: Hayward Gallery, 2014), Bls 44.  

Það sem ég vildi að yrði, og það sem varð (2015) 
Í þessum kafla verður fjallað um sýninguna Það sem ég vildi að yrði, og það sem varð sem var 

sett um í Skúrnum haustið 2015. Sýningin var innsetning og samanstóð af videoverki, skúlptúr 

og hljóðmynd. Hugmyndin að þessu verki kviknaði sumarið 2015. Á þeim tíma vann ég í 

leikmyndadeild í kvikmyndinni Hjartasteinn eftir Guðmund Arnar Guðmundsson. Tökur á 

kvikmyndinni áttu sér stað á Borgarfirði eystri og ég var þar í fjóra mánuði, tvo mánuði í 

undirbúningi og tvo í tökum á myndinni sjálfri. Líf mitt snérist algjörlega um leikmyndina og 

kvikmyndina. Þegar líða tók á tímabilið fór ég að einbeita mér að náminu og hugsa um hvað 

ég færi að gera eftir þetta verkefni. Það gekk erfiðlega að hugsa út fyrir þann ramma sem ég 

var staddur í. Ótrúlegur tími og orka fór í úrlausnir á leikmyndinni. Það var einungis þegar ég 

var að fara að sofa að ég náði að fjarlægast verkefnið og hugsa um aðrar hugmyndir. Eitt 

kvöldið milli svefns og vöku var hugurinn á því stigi þar sem maður flæðir milli raunveruleika 

og drauma, augnabliki áður en maður sofnar alveg. Þá birtist mér ákveðin hreyfimynd eða bútur 

úr myndbandi. Ég var standandi í bláum bala á grænni þúfu úr gervigrasi á fallegum sumardegi 

í ótiltekinni sveit með dalinn og fjöllin í fjarska. Ég var klæddur í hnéhá stígvél úr pallíettum 

og glansefni og traðkaði í bleiku slími í balanum. Gervigrasið var augljóslega gervi, balinn var 

æpandi blár, bleika slímið var mjög ónáttúrulegt og glansinn af pallíettunum yfirgnæfandi. Það 

voru þyngsli í hreyfingum mínum, hægar og þungar hreyfingar og slímið lak eða skvettist þykkt 

og rólega. Undirliggjandi fann ég fyrir trega og sorg sem átti sér birtingarmynd í þessari athöfn 

sem ég framkvæmdi. Þessi hugmynd var svo fullkomin og hvert smáatriði svo augljóst að ég 

hlyti að muna hana daginn eftir. Þegar ég vaknaði mundi ég eftir því að hafa fengið frábæra 

hugmynd en ég mundi ekki hver hún var. Ég reyndi að rifja hugmyndina upp yfir 

morgunmatnum og stuttu síðar birtist myndin mér aftur. Ég skellihló að sjálfum mér og skildi 

ekki hvað lá að baki hugmyndinn og af hverju ég varð svona spenntur yfir þessu kvöldið áður. 

Þessi hugmynd var ólík öllu sem ég hafði gert áður; fagurfræðilega, litanotkun og þá sérstalega 

hugmyndalega, af því að ég vissi ekki hvað þetta átti að fyrirstilla. Það var eitthvað 

ómótstæðilegt við þessa mynd sem greip mig. Ég hafði hugmyndina bakvið eyrað og þegar ég 

kom loks aftur í skólann þá vissi ég að ég yrði að nota hana í sýningu og ná fram því sem hún 

stóð fyrir. Ég reyndi að setja hana í samhengi við sjálfan mig og það sem hafði gengið á hjá 

mér á þessum mánuðum sem ég var á Borgarfirði. 

 Áður en ég fór til Borgarfjarðar var ég ótrúlega spenntur að fá tækifæri til að taka þátt 

í þessari bíómynd. Það yrði góður skóli og frábær reynsla að komast inn í heim 

kvikmyndaiðnaðarins. Ég hafði áður unnið við gerð leikmynda fyrir bíómyndir en þó aðeins 

stuttmyndir. Reynsla mín úr leikhúsi er mun meiri en úr kvikmyndum og þetta var vissulega 

frábær reynsla, mikið sem ég lærði og ótrúlega margt sem ég er þakklátur fyrir. Borgarfjörður 

er mikilfenglegur og fallegur staður. Á sama tíma varð ég fyrir vonbrigðum. Margir þættir 

spiluðu inn í; persónuleg áföll, atriði varðandi vinnuna sjálfa, ofkeyrsla, veðurfarsleg vonbrigði 

og einangrun.  

 Eftir að hafa skoðað þennan tíma út frá ofangreindri hugmynd, þá varð mér ljóst að hún 

endurspeglar eða túlkar liðna atburði, veruleika, drauma og þrár. Nafn verksins kom í kjölfarið: 

Það sem ég vildi að yrði, og það sem varð. Fallegt sumar í náttúrunni við Borgarfjörð eystri að 

vinna við það sem mig hefur dreymt um að vinna við og von um að losna undan persónulegum 

efiðleikum. Raunin varð þó sú að ég var fastur í þungri endurtekningu.  

Næsta skref var að koma hugmyndinni í fast form. Ég útbjó leikmynd, græna þúfu úr 

gervigrasi, setti rauðköflóttan dúk á þúfuna til að ýkja yfirborðsleg leikmyndaáhrif, málaði bala 

bláan, gerði mér legghlífar úr rauðu glansefni og pallíettum og útbjó bleikt slím. Ég tók upp 

athöfnina af mér að traðka þunglamalega í slíminu og notaði myndband af fallegri náttúru með 

sólarupprás í bakgrunn.24 Þannig bjó ég til tuttugu og fimm mínútna myndbandslúppu. Ég gerði 

hljóðmynd við verkið sem undirstrikaði tregann og þungann andstætt litadýrðinni og gleðinni 

í fagurfræði myndbandsins. Engu að síður þurfti hljóðmyndin að vera falleg. Ég hafði heillast 

af rússnenskum oktavistum, söngvarum sem syngja heilli áttund neðar en venjulegir 

bassasöngvarar - rödd sem er yfirleitt að finna í rússnenskum rétttrúnaðarkirkjusöngvum25. 

Hjóðverkið samanstóð af stuttum lagstúf úr laginu Of thy mystical supper eftir rússneska 18. 

aldar tónskáldið Alexei Lvov, söng fuglanna jaðrakans og hrossagauks, daufum takti og 

stöðugum en mjög lágum bassatóni.  

 Til þess að verkið gæti staðið eitt og sér í rýminu fannst mér ekki nóg að varpa því á 

vegg eða hafa það á skjá með hljóðinu undir. Ég valdi að sýna það í Skúrnum sem er staðsettur 

fyrir utan Listaháskólann í Laugarnesi. Það rými er ferhyrnt, u.þ.b 4 x 7 metrar að flatarmáli. 

Það eru gluggar á allri suðurhliðinni og á helmingnum af vestur- og austurhlið.  Það er því ekki 

mikið veggpláss í rýminu sjálfu.26 Mig langaði að byggja lítið u-laga rými inn í skúrnum. Á 

innsta veggnum væri síðan stór flatskjár með myndbandinu á og ætlunin var veggirnir væru 

litaðir með litum úr myndbandinu. Þessa veggi myndi ég svo setja upp á vinnusvæðinu mínu 

og gera líkan að sýningunni af því ég hafði einungis tvo daga til að setja hana upp í Skúrnum. 

                                                
24 Sjá viðauka nr. 9. 
25 Elizabeth Davis, „These Russian Basses Sing So Low You’ll Think The World is Ending.“ Classic FM: The 
world greatest music, 14. október 2014, sótt 21. nóvember 2015 á http://www.classicfm.com/music-
news/videos/oktavist-low-bass/#zLJL4KZYmdXKFDLh.97.  
26 Sjá viðauka nr. 15. 

Eftir miklar vangaveltur fór ég að efast um hvað þessir veggir myndu sýna og hvort þeir væru 

nauðsynlegir eða bættu einhverju við hugmyndina að verkinu. Ég ákvað að byrja á einum vegg 

fyrst og að teikna upp rýmið í tölvu og gera prófanir bæði með lit og uppsetningu. Ég komst 

að þeirri niðurstöðu að hafa einungis einn vegg, mála hann svartan og reyna að afmá þá áferð 

sem krossviður hefur. Eftir að hafa sparslað og pússað málaði ég aðra hliðina svarta með 

skipalakki, þykkt glansandi lag með fljótandi áferð. Allt sem var inni í rýminu varð að lúta 

hugmyndinni (það sem ég vildi að yrði, og það sem varð).  Þess vegna kaus ég að hafa vegginn 

frístandandi í miðju rýminu, og bakhliðina óunna. Framhliðin er það sem ég vildi að yrði og 

bakhliðin það sem hún varð.27 

 Myndbandið var spilað á flatskjá á framhliðinni, og ég kom hátölurum fyrir þannig að 

hljóðið virtist koma innan úr veggnum. Ég lýsti hann örlítið upp aftan frá sem bjó til skuggaspil 

við vegginn. Það hjálpaði bæði við rýmisnotkunina og ýkti þröskuldinn á milli þess sem ég 

vildi að yrði og þess sem varð.28  

Verkið spratt úr persónulegri reynslu og ég vann úr þeim tilfinningum sem leituðu á 

mig. Ferlið var bæði losandi og lærdómsríkt fyrir mig. Ég get vel trúað því að ég muni reyna 

að setja meira af persónulegum tilfinningum í þau verk sem ég mun gera í framtíðinni. 

 

Lokaorð 
Eftir skoðun og greiningu á skólaferli mínum er hægt að sjá ákveðna þróun. Meiri meðvitund um hvað 

ég vil gera og hver ég er. Einkennandi í Lokaverkefni LÚR var óákveðni í byrjun. Hugmyndir spruttu 

fram koll af kolli í kjölfar fyrri skrefa. Ýmsir sjónrænir atburðir eða þættir grípa mig og líkt og í Lak 

geng ég út frá byrjunarpunkti án þess að sjá fyrir mér niðurstöðu. Óvissa ríkir í ferlinu, þó veit ég hvað 

ég vil ekki. En í því ástandi líkar mér að taka ákvarðanir byggðar á því sem ég vil ekki, það leiðir mig 

að niðurstöðu um það sem ég vil. Í verkunum Innan skekkjumarka og gólfflötunum tveimur (Án titils 

og Án titils) verður breyting á aðferðum en þar legg ég mun meiri áherslu á hugmyndavinnuna áður en 

ég hefst handa, og verður verklegi þátturinn einungis framkvæmd til að ná markmiði hugmyndarinnar. 

Hugmyndin að þeim verkum er aftur fengin frá atburði eða efni sem ég hef upplifað eða hrifist af. Í 

sýningunni Það sem ég vildi að yrði, og það sem varð tekst ég aftur á móti við persónulegri þætti. Í 

fyrri verkum hef ég ekki mikið tekist á við tilfinningar mínar. Þó svo að þættirnir og áhrifin sem gripu 

mig hafi verið fleiri, þá fannst mér mikilvægt að njörva það niður í einfalda staðhæfingu: það sem ég 

vilidi að yrði, og það sem varð og láta allt lúta þeirri hugmynd.  

                                                
27 Sjá viðauka nr. 10. 
28 Sjá viðauka nr. 8. 

 Þau verk sem ég fjalla um hér að ofan einkennast af því að inntakið eða hugmyndin að þeim er 

einföld og byggir upp verkið. Einföld myndræn uppbygging og tæknilegar úrlausnir eru áberandi. Ég 

vinn hugmyndir mínar inn í þann myndræna ramma sem mér finnst virka hverju sinni til þess að gera 

hugmyndinni fyllilega skil. Það sem hefur áhrif á mig setur byrjunarlínurnar og þar með hefst ferlið 

og hugmyndir verða til. Í ferlinu tek ég ákvarðanir varðandi það sem ég vil ekki, og þær ákvarðanir 

leiða mig að lokaniðurstöðunni.  

 Það er greinilegt að umhverfið allt hefur áhrif á listsköpun mína. Það er nauðsynlegt fyrir mig 

að láta huga og hönd vinna saman og vil ég að hugmyndin fari í gegnum efniviðin sjálfan til þess að 

styrkja niðurstöðuna. Ég vinn ekki hugmuyndir mínar í fyrirfram ákveðin miðil, heldur setur 

hugmyndin mér skorður og velur sér miðil útrfá því. Ég lifi í óvissu og veit ekki hvað það er sem ég 

vil en veit þó hvað ég vil ekki. Þannig sefa ég óróann innra með mér, ég geri mér enga grein fyrir því 

hvert ég stefni en veit ég allavega betur og betur hvað það er sem mig langar ekki og það leiðir af sér 

hugmyndir. Úr því verða til lausnir, leiðir, og niðurstöður. 

